
Ie remarqueray en troifiéme lieu, que I'an paffé au
depart de la flotte, comme nous gouftions la douceur
de la paix encommencée, on nous vint apporter la
nouuelle que trois Sauuages de la bourgade de S.
Iofeph ou de Sillery, auoient efté tuez, & quelques
autres fort bleffez: ce bruit détrempa noftre ioye
d’abfynthe fur le doute que les Annierrdnons n’euf-
fent agy de mauuaife foy auec nous. Enfin apres
toutes les perquifitions poffibles, nous trouuafmes
que 'vn des plus feruens Chreftiens de Sillery ou
de fain& Iofeph, auoit efté traitreufement maffacré,
auec deux ieunes gargons baptizez, [g] que le fils de
Francois Xauier Nenask8mat, 1'vne des deux pre-
mieres colomnes de la reduction des Sauuages, auoit
efté bleflé 2 mort: en effet il eft venu rendre ’ame
tres-fainctement entre nos bras, apres auoir receu en
1’Hofpital de Kebec tous les charitables traitemens
dont vn pauure malade peut eftre affifté. Sa femme
dans cette trahifon fut laiffée pour morte, on luy en-
leua vne partie de la peau & des cheueux de la tefte,
mais Noftre Seigneur luy a rendu la fanté. Ce nous
fut vne confolation que ces deux derniers n’expire-
rent pas fur la place: car ils nous affeurerent que le
langage des meurtriers eftoit entieremét different du
langage des Iroquois: cela arrefta les haches des
Algonquins, qui n’auroiét point manqué d’affommer
quelques Annierronnons qui fe trouuoient pour lors
parmy eux & parmy nous: enfin on a découuert que
cét aflaffinat auoit efté commis par les Sokoquiois,
deux defquels s'eftans rencontrez quelques années
auparauant dans les confins des Iroquois, auoient
efté tuez par quelques foldats montagnais, & vn
autre auoit efté fort mal traité des Algonquins, mais



